شینی گۆران

هه‌ر له‌ بۆتانه‌وه‌ هه‌تا سۆران
هه‌موو سۆرانی شینه‌ بۆ گۆران

هه‌ر له‌ کوێستانه‌وه‌ هه‌تا گه‌رمێن
یه‌خه‌مان دادڕاوه‌ تا دامێن

له‌ جزیره‌وه‌ هه‌تاکوو به‌حری ڕه‌ش
نیه‌ کیژێ سه‌ری نه‌نابێ له‌ هه‌ش

له‌ دیاربه‌کره‌وه‌ هه‌تا ورمێ
سه‌ر به‌ قوڕ، مل به‌ کوێنه‌ نێر و مێ

هه‌ر له‌ که‌رکووکه‌وه‌ هه‌تاکوو سنه‌
شین و ڕۆڕۆ و فیغانی پیاو و ژنه‌

له‌ مه‌ریوانه‌وه‌ هه‌تا زێبار
وه‌ک زرێباره‌ چاوی کوردی هه‌ژار

هه‌ر له‌ زاخۆ هه‌تاکوو کرماشان
پرسه‌یه‌، ماته‌مه‌ ، به‌ خۆدادان

له‌ مه‌هاباد هه‌تا سلێمانی
ناڵه‌ ناڵه‌ له‌ باتی گۆرانی

هه‌ر له‌ بیجاره‌وه‌ هه‌تا شه‌مزین
کچ و کوڕ، لاو و پیری کورد شه‌مزین

له‌ شنۆوه‌ هه‌تاکوو سه‌نجابی
تووشی کوردێکی بێ که‌سه‌ر نابی

هه‌ر له‌ هه‌ولێره‌وه‌ هه‌تا پاوه‌
نه‌ته‌وه‌ی کورد په‌شێوه‌، تاساوه‌

جا چلۆن ده‌ڵ به‌ خه‌م نه‌بین، نه‌گرین
جا چلۆن کۆڕی شینی بۆ نه‌گرین

شاعیرێک بوو به‌ نرخ و بێ وێنه‌
بیری ڕۆشن بوو، چه‌شنی ئاوێنه‌

شاعیرێک بوو به‌ جه‌رگ و هه‌ڵکه‌وتوو
پێشڕه‌وی گه‌ل بوو نه‌ک له‌ گه‌ل که‌وتوو

تاکی که‌م بوو له‌ جوان په‌رستی دا
وه‌کوو مێو بوو وشه‌ له‌ ده‌ستی دا

هه‌ستی پاک، مێشکی تازه‌، بیری نوێ
شیعری پڕسۆز ، قسه‌ی به‌تام و خوێ

دڵته‌ڕ و خۆش خه‌یاڵ و ناسک بین
به‌ هونه‌ر، شاره‌زا، وشه‌ ڕه‌نگین

پێم په‌ری شیعر و مۆسیقا تۆران
بۆیه‌ بردیانه‌وه‌ سه‌رێ گۆران

یا خودای جوانی تووڕه‌ بوو لێمان
ئه‌و چرایه‌ی ڕه‌وا نه‌دی پێمان

ڕۆژگار گه‌وهه‌ری وه‌بن گڵ دا
داخی ئه‌و مایه‌وه‌ له‌ ناو دڵ دا

داخه‌که‌م ئه‌و بڵێسه‌ی دامرکا
که‌ خه‌ریک بوو وڵاتی ڕوونتر کا

ڕۆیی گۆران ـ ی خۆشه‌ویست ڕۆیی
شین و ڕۆڕۆی گه‌لی نه‌بیست و ڕۆیی

ڕۆیی بێ وه‌ی گه‌لی بگا به‌ مراد
ڕۆیی بێ وه‌ی ببینێ کورد ئازاد

[bookmark: _GoBack]ڕۆیی ئاواتی برده‌ بن گڵی ڕه‌ش
ڕۆیی کورد ماوه‌ بێ که‌س و بێ به‌ش

حاجی، گۆران و پیره‌مێرد مردن
داخه‌که‌م کوردی ئێمه‌ هه‌ر کوردن
کوردن و تووشی ڕۆژی ته‌نگانه‌ن
مه‌ردن و دیلی ده‌ستی بێگانه‌ن

مه‌هاباد 1962 
